
Çin Xalq Respublikasının Sədri 
Zati-aliləri cənab Si Cinpinə

Hörmətli cənab Sədr!
1 oktyabr – Çin Xalq Respublikasının 

Yaranması Günü münasibətilə Sizi və Si-
zin simanızda dost xalqınızı öz adımdan və 
Azərbaycan xalqı adından ürəkdən təbrik edir, 
ən xoş və səmimi arzularımı çatdırıram.

Son 73 ildə Çin Xalq Respublikası həyatın 
bütün sahələrində, istər iqtisadi, sosial, el-
mi-texniki, istərsə də beynəlxalq müstəvidə 
heyrətamiz nailiyyətlər əldə edərək öz inki-
şafının keyfiyyətcə yeni mərhələsinə qədəm 
qoymuşdur. Biz bu gün güclü iqtisadiyyata 
malik, beynəlxalq aləmdə fəal rolu və möv-
qeyi ilə fərqlənən ölkənizin Sizin liderliyiniz 
altında böyük uğurlara imza atmasının şahi-
di oluruq. Dost ölkə olaraq Azərbaycan Çinin 
nailiyyətlərini görməkdən sevinc hissi keçirir.

Biz tarixi ənənələrə əsaslanan 
Azərbaycan–Çin əlaqələrinə xüsusi əhəmiyyət 
veririk. Məmnunluqla qeyd etmək istəyirəm ki, 
diplomatik münasibətlərimizin qurulduğu otuz 
ildə ölkələrimiz arasında dostluq əlaqələri, 
siyasi, iqtisadi, humanitar və digər sahələrdə 
əməkdaşlığımız dinamik inkişaf edərək strate-
ji tərəfdaşlıq səviyyəsinə yüksəlmişdir. 

Azərbaycanın suverenliyinə və ərazi 
bütövlüyünə Çinin dəstəyini yüksək 
qiymətləndiririk. Azərbaycan da ölkənizin su-
verenliyini və ərazi bütövlüyünü hər zaman 
birmənalı şəkildə dəstəkləmişdir.

Hazırda Azərbaycan ilə Çin arasında 
bütün sahələrdə, xüsusilə də iqtisadi-ticari, 
nəqliyyat-logistika, sərmayə qoyuluşu, ener-
ji, kənd təsərrüfatı və humanitar sahələrdə 
səmərəli əməkdaşlığımızın yeni məzmunla 
zənginləşməsi üçün yaxşı perspektivlər 

var. Eyni zamanda, biz işğaldan azad edil-
miş ərazilərimizdə aparılan yenidənqurma 
və bərpa işlərində Çin şirkətləri ilə birgə 
fəaliyyətimizin genişlənməsində maraqlıyıq. 
İnanıram ki, müxtəlif sahələrdəki, o cümlədən 
təşəbbüskarı olduğunuz “Kəmər və yol” 
layihəsi çərçivəsində mövcud potensialdan 
tam şəkildə istifadə etməklə qarşılıqlı faydalı 
əməkdaşlığımızı daha da möhkəmləndirə və 
dərinləşdirə bilərik. 

 Bu yaxınlarda Şanxay Əməkdaşlıq 
Təşkilatının Səmərqənddə keçirilmiş Sam-
miti çərçivəsində Sizinlə keçirdiyimiz gö-
rüşü ən xoş təəssüratlarla xatırlayıram. 
Hesab edirəm ki, apardığımız ətraflı fikir 
mübadiləsi və müzakirələr qarşılıqlı etimad 
və dəstək üzərində qurulmuş dövlətlərarası 
əlaqələrimizin hərtərəfli inkişafına yeni təkan 
verəcəkdir. Əminəm ki, birgə səylərimizlə 
Azərbaycan–Çin dostluğu və strateji 
tərəfdaşlığı xalqlarımızın rifahı və ölkələrimizin 
maraqlarına uyğun olaraq bundan sonra da 
genişlənməkdə və möhkəmlənməkdə davam 
edəcəkdir.

Bu əlamətdar gündə Sizə möhkəm cansağ-
lığı, xoşbəxtlik, işlərinizdə müvəffəqiyyətlər, 
dost Çin xalqına daim əmin-amanlıq və fira-
vanlıq arzulayıram.

Hörmətlə,

İlham ƏLIYEV
Azərbaycan Respublikasının 

Prezidenti

Bakı şəhəri,  28 sentyabr 2022-ci il

Azərbaycan–Bolqarıstan strateji əməkdaşlığı bir çox istiqamətləri, o 
cümlədən, enerji təhlükəsizliyini əhatə edir. Belə ki, iki ölkə arasında 
enerji sahəsi ilə bağlı məsələlər mühüm önəm daşıyır. Bu, ilk 

növbədə, Cənub Qaz Dəhlizinin istismarı ilə bağlıdır. Hazırda bu ölkəni adı 
çəkilən dəhlizlə birbaşa xətt bağlayır. Belə bir əhəmiyyətli kommunikasiya 
isə gələcəkdə böyük potensialı olacaq uzunmüddətli əməkdaşlığın əsasını 
təşkil edir.

Prezident İlham Əliyev sentyabrın 
30-da Bolqarıstan Respublikasına rəsmi 
səfəri çərçivəsində keçirdiyi görüşlərdə bu 
ölkə ilə siyasi, iqtisadi və digər sahələrdə 
münasibətlərin uğurlu inkişafından danışarkən, 
bu gün iki dövlət arasında fəal əməkdaşlığın 
mövcudluğunu, yüksək səviyyəli qarşılıqlı 
səfərlərin  həyata keçirildiyini vurğulayıb. 
Ölkə rəhbəri, həmçinin Bolqarıstan və 
Azərbaycanın iki dost ölkə kimi bundan sonra 
da uğurla əməkdaşlıq edəcəyinə əminliyini 
bildirib. 

Dövlətimizin başçısının Bolqarıstan 
Prezidenti Rumen Radev ilə geniş tərkibdə 
görüşündə də bu barədə ətraflı söhbəti olub.  

Bolqarıstan rəhbəri dövlətimizin başçısının 
bu səfərini yüksək  dəyərləndirirərək, 
gələcək əməkdaşlığın inkişafında mühüm 
rol oynayacağına əminliyini ifadə edib. 
Prezident Rumen Radev daha sonra deyib: 
“Biz Azərbaycanla sıx dostluq, qarşılıqlı 
hörmət münasibətlərinə malikik. Bizim ən 
yüksək səviyyədə siyasi dialoqumuz il ərzində 
çox fəal olub, münasibətlərimiz artıq strateji 
tərəfdaşlıq səviyyəsinə qalxmışdır. Bizim üçün 
Azərbaycan etibarlı və sınanmış tərəfdaşdır. 
Əminəm, bizim qarşılıqlı marağımız var ki, 
bütün sahələr üzrə praqmatik və səmərəli 
münasibətlərimizi inkişaf etdirək”.

(ardı 4-cü səhifədə)

Strateji tərəfdaşlığa  
əsaslanan münasibətlər

Yaponiya portalı 2023-cü ilin 
Azərbaycanda “Heydər Əliyev İli”  
elan edilməsi barədə məlumatlar yayıb

Yaponiyanın “ajmedia.jp” portalı Azərbaycan Prezidenti İlham Əliyevin 2023-cü 
ilin ölkəmizdə “Heydər Əliyev İli” elan edilməsi haqqında Sərəncam imzalaması 
barədə məlumatlar yayıb.

Yapon və ingilis dilində yayılan 
məlumatlarda yapon izləyicilərə ulu öndər 
Heydər Əliyevin ölkəmizin tarixində oynadı-
ğı böyük və əvəzedilməz rol barədə ətraflı 
məlumat verilir. Sərəncama istinadla qeyd edi-
lir ki, 2023-cü il mayın 10-da Azərbaycan xal-
qının ümummilli lideri, müstəqil Azərbaycan 
dövlətinin qurucusu, görkəmli dövlət xadimi 
Heydər Əliyevin anadan olmasının 100 ili 
tamam olacaq. Bu münasibətlə Azərbaycan 
Prezidenti İlham Əliyevin Sərəncamına 
əsasən gələn il ölkəmizdə “Heydər Əliyev İli” 
elan edilib.

AZƏRTAC

Azərbaycan Prezidenti İlham Əliyevin Bolqarıstana rəsmi səfəri
Sofiyada Yunanıstanın 
Baş naziri ilə görüş 
Oktyabrın 1-də Yunanıstan–Bolqarıstan Qaz 

İnterkonnektorunun (IGB) açılış mərasimi çərçivəsində 
Azərbaycan Respublikasının Prezidenti İlham Əliyev 

Bolqarıstanın paytaxtı Sofiyada Yunanıstan Respublikasının 
Baş naziri Kiriakos Mitsotakis ilə görüşüb. 

Görüşdə enerji sahəsində 
əməkdaşlıq məsələlərinə toxunulub, 
bu xüsusda TAP layihəsinin 
əhəmiyyəti vurğulanıb. Həmçinin 
Yunanıstan ilə Bolqarıstan arasında 
istifadəyə veriləcək təbii qaz 
interkonnektorunun əhəmiyyəti 

qeyd olunub. 
Eyni zamanda, Azərbaycan 

ilə Avropa İttifaqı arasında imza-
lanmış enerji sahəsində Strateji 
Tərəfdaşlığa dair Anlaşma Memo-
randumunun vacibliyi bildirilib.

AZƏRTAC

Azərbaycan–Rumıniya 
əlaqələrinin inkişafından 
məmnunluq ifadə edilib
Oktyabrın 1-də Yunanıstan–Bolqarıstan Qaz İnterkonnek-

torunun (IGB) açılış mərasimi çərçivəsində Azərbaycan 
Respublikasının Prezidenti İlham Əliyev Bolqarıstanın 

paytaxtı Sofiyada Rumıniyanın Baş naziri Nikolae-Yonel Çuke 
ilə görüşüb.

Görüşdə dövlətimizin başçısı 
Azərbaycanla Rumıniya arasında 
münasibətlərin strateji tərəfdaşlıq 
əsasında inkişaf etdiyini xüsusi vur-
ğulayıb. Prezident İlham Əliyev 
ölkələrimiz arasında ənənəvi dostluq 
münasibətlərinin, geniş əməkdaşlıq 

əlaqələrinin mövcud olduğunu bildirib. 
Baş nazir Nikolae-Yonel Çuke 

Azərbaycanla Rumıniya arasın-
da əlaqələrin strateji tərəfdaşlıq 
səviyyəsində inkişafından 
məmnunluğunu ifadə edib. Baş na-
zir müxtəlif sahələrdə geniş gündəlik 

əsasında əlaqələrin daha da inkişafı 
üçün böyük imkanların olduğunu bildi-
rib. Eyni zamanda, Azərbaycanın Av-
ropanın enerji təhlükəsizliyində oyna-

dığı mühüm rolu xüsusilə qeyd edilib. 
Söhbət zamanı Azərbaycan ilə Av-

ropa İttifaqı arasında enerji sahəsində 
Strateji Tərəfdaşlığa dair Anlaşma 
Memorandumunun imzalanması və 
bundan irəli gələn məsələlərin icra-
sı baxımından ölkəmizin xüsusi rolu 
diqqətə çatdırılıb. Eyni zamanda, 
Azərbaycanla Rumıniya arasında 
kənd təsərrüfatı, neft-kimya, energe-
tika, o cümlədən, elektrik enerjisinin 
ixracı, nəqliyyat-logistika və digər 
sahələrdə əməkdaşlıq məsələlərinə 
toxunulub. 

Görüşdə, həmçinin ikitərəfli 
gündəlikdə duran və qarşılıqlı maraq 
doğuran digər məsələlər ətrafında ge-
niş fikir mübadiləsi aparılıb. 

Görüş zamanı toxunulan 
məsələlər üzrə müzakirələrin davam 
etdirilməsi üçün aidiyyəti dövlət orqan-
larına müvafiq tapşırıqlar verilib. 

Rumıniyanın Baş naziri 
dövlətimizin başçısını ölkəsinə rəsmi 
səfərə dəvət edib. Öz növbəsində, 
Prezident İlham Əliyev Rumıniya-
nın Baş nazirini Azərbaycana səfərə 
dəvət edib.

AZƏRTAC

Bolqarıstan Prezidentinin vurğuladı-
ğı kimi, ölkəsi ilə Azərbaycan  arasında 
diplomatik münasibətlərin qurulduğu 30 il 
ərzində hər iki  dövlətin əməkdaşlığı di-
namik inkişaf edib. Bir çox istiqamətlərdə, 
xüsusilə neft-qaz sahəsində həyata 
keçirilən səmərəli dialoq uğurlu 
nəticələrlə yekunlaşıb. Məsələn, Yuna-
nıstan–Bolqarıstan Qaz İnterkonnekto-
runun həm Bolqarıstan, həm də Avropa 
qitəsi üçün strateji əhəmiyyətə malik bir 
layihənin olacağı əvvəlcədən proqnoz-

laşdırılıb. Artıq bununla Avropanın enerji 
xəritəsinin yenidən cızıldığı qənaəti tam 
təsdiqini tapıb. 

Burada  Prezident İlham Əliyevin Bol-
qarıstana səfəri çərçivəsində mətbuata 
bəyanatında səsləndirdiyi bir məqamı 
da xatırlatmaq yerinə düşər. Dövlətimizin 
başçısı Azərbaycanın Avropanın ener-
ji təhlükəsizliyində oynadığı rol barədə 
fikir bildirərək, deyib: “Avropa İttifaqı 
ilə Azərbaycan arasında bu yaxınlar-
da enerji sahəsində strateji tərəfdaşlıq 
haqqında Memorandum imzalanmışdır. 
Bu memoranduma əsasən, növbəti bir 
neçə ildə biz Avropaya qaz ixracatımızı 
ən azı 2 dəfə artıracağıq və buna imkan 
var. Azərbaycanın təsdiq edilmiş qaz eh-
tiyatları 2,6 trilyon kubmetrdir. Yeni və 
çoxşaxəli qaz nəqliyyat infrastrukturu 
bizə imkan verir ki, bir çox ölkələri təbii 
qazla təmin edək. Əlbəttə ki, bu sahədə 
əldə edilmiş uğurlar gələcək planlar üçün 

də gözəl zəmindir”.
Yeri gəlmişkən, Yunanıstan–Bolqarıs-

tan Qaz İnterkonnektoru kimi bir strateji 
layihə həm Bolqarıstan, həm də Şərqi 
Avropa üçün çox mühüm önəm daşıyır. 
Bu interkonnektor Bolqarıstana ilk dəfə 
olaraq Azərbaycandan təbii qaz almağa 
imkan verəcək. Bu, təbii ki, Avropanın 
enerji xəritəsini dəyişdirəcək, həmçinin 
təkcə Bolqarıstanla deyil, həmçinin bütün 
region dövlətləri ilə iqtisadi əməkdaşlığın 
inkişafını şərtləndirəcək. 

Xatırladaq ki, ekspertlər tərəfindən 

Yunanıstanın Komotini bölgəsində 
Azərbaycan təbii qazını Bolqarıstana 
nəql edəcək Yunanıstan–Bolqarıstan 
İnterkonnektorunun reallaşması TAP-ın 
inkişafında mühüm bir mərhələnin baş-
lanğıcı, Cənub Qaz Dəhlizinin isə yeni 
qollarla şaxələnməsinin göstəricisi kimi 
dəyərləndirilib. 

Cənub Qaz Dəhlizinin, onun yeni 
qolu Yunanıstan–Bolqarıstan İnterkon-
nektorunun ərsəyə gəlməsi, Azərbaycan 
qazının ən çox ehtiyac olan vaxtda Av-
ropaya tədarükünün mümkün olması 
ölkələrimiz arasında yüksək səviyyəli 
əməkdaşlığın, həmrəyliyin, qarşılıqlı eti-
mad və dəstəyin nəticəsidir. Əgər tarixi 
İstanbul Sazişi imzalanmasaydı, Cənub 
Qaz Dəhlizi gerçəkləşməyəcəkdi. 2015-ci 
ildən etibarən Cənub Qaz Dəhlizi üzrə 
Məşvərət Şurası formatında ölkələrimiz 
arasında mütəmadi sıx təmaslar, yüksək 
əlaqələndirmə, məsuliyyətli davranış və 

məqsədyönlü əməkdaşlıq yaranmasaydı,  
ardıcıl nailiyyətlərə də imza atmaq müm-
kün deyildi. 

Sözügedən interkonnektor barədə 
onu da deyək ki, 2013-cü ilin sentyab-
rında “Bulgargaz EAD” “Şahdəniz-2” 
çərçivəsində ildə 1 milyard kubmetr qazın 
alınması ilə bağlı 25 illik saziş imzalayıb. 
2019-cu ilin mayında isə Bolqarıstanın 
Kirkovo bölgəsində Yunanıstan–Bolqa-
rıstan İnterkonnektorunun təməlqoyma 
mərasimi keçirilib.

İnterkonnektorun işə salınması 

Bolqarıstanın, ümumən, Cənub-
Şərqi Avropanın şaxələndirilmiş ener-
ji təchizatında, istehlakçıların sərfəli 
və təmiz enerjiyə çıxışında strateji 
əhəmiyyətli hadisədir.

Bir sözlə, bu qaz interkonnektorunun 
işə salınması Azərbaycan–Bolqarıstan  
strateji tərəfdaşlığını yeni bir mərhələyə 
qaldıracaq və  Strateji Tərəfdaşlıq haq-
qında 2015-ci il tarixli Bəyannamə 
əsasında qurulan  münasibətləri daha da 
dərinləşdirəcək.  

Azərbaycanla Bolqarıstan arasın-
da münasibətlərin genişləndirilməsi  ilə 
bağlı o da qeyd edilməlidir ki, hər iki ölkə 
hazırda bir sıra innovativ sahələrdə də 
əməkdaşlıq imkanlarını nəzərdən keçirir. 
Məsələn, informasiya texnologiyaları və 
süni intellekt sahəsi araşdırılır. Əlbəttə, 
bu istiqamətdə qarşıda “yaşıl enerji”, kar-
bon neytrallığı ilə bağlı müəyyən çağırış-

lar var. Hazırda bu məsələlər üzərində 
fikir mübadiləsi aparılır. Eyni zamanda, 
Bolqarıstan gübrə istehsalını nəzərdən 
keçirir. Bütün bunlarla yanaşı,  avto-
mobil və ehtiyat hissələrinin istehsalı, 
kənd təsərrüfatı, qida istehsalı, əczaçılıq 
sahələrində böyük potensialın reallaşdı-
rılması da diqqət mərkəzində saxlanılır.   

Nəqliyyat sahəsinin inkişafı da hər 
iki ölkə üçün prioritet təşkil edir. Bu 
mənada Bakı–Tbilisi–Qars dəmir yolu-
nun istifadəyə verilməsi hər iki respublika 
üçün böyük tarixi əhəmiyyət daşıyır. Bu 
layihənin həyata keçirilməsi Bolqarısta-
nın Azərbaycan tərəfdən Avropa İttifaqı 
bazarına giriş kimi, Azərbaycanın isə Bol-
qarıstan üçün Mərkəzi Asiya regionuna 
çıxış imkanı kimi rolunu daha da artırır.

Coğrafi yerləşməni, Avropa və 
Azərbaycanın dəmir yolu sistemini 
birləşdirmək üçün ölkəmizin həyata keçir-
diyi layihələri, respublikamızdan  keçən 

yüklərin artan həcmi nəzərə alınsa, da-
şımalar sahəsində də böyük potensial 
mövcuddur. Yalnız bu ilin ilk yarısında 
Azərbaycandan tranzit 30 faizdən çox 
artıb.    

Sonda qeyd edək ki,  Bolqarıstan 
Azərbaycanla birlikdə 1998-ci ildən 
Avrasiya nəqliyyat dəhlizi layihəsində 
(TRASECA) də iştirak edir. İki dövlət 

arasında həmçinin, regional təşkilat olan 
Qara Dəniz İqtisadi Əməkdaşlıq Təşkilatı 
çərçivəsində də sıx münasibətlər 
mövcuddur. Bütün bunlarla bərabər, 
Azərbaycanla Bolqarıstan arasında 
indiyədək iqtisadi sahələri əhatə edən bir 
sıra önəmli sənədlər imzalanıb.

Vaqif BAYRAMOV, “Xalq qəzeti”

Strateji tərəfdaşlığa  
əsaslanan münasibətlər

Bolqarıstan ilə Azərbaycan 
arasında yüksək səviyyəli strateji 
əməkdaşlıq mövcuddur. Əlbəttə, 
bu əməkdaşlıq bir çox sahələri, o 
cümlədən, enerji təhlükəsizliyini 
əhatə edir. Bu mövzu hazırda qlobal 
gündəliyin ən üstün mövzularından 
biridir.

İlham ƏLİYEV  
Azərbaycan Respublikasının 

Prezidenti

44 günlük müharibənin nəticələri regionda inkarolunmaz reallıqlar 
yaradıb. Mövcud reallıqlar Ermənistanda qəbul edilmədikcə, vəziyyət 

bir az da mürəkkəbləşir. Artıq bütün siyasi kuluarlarda Ermənistanın düşdüyü 
qeyri-müəyyən vəziyyət, geostrateji proseslərdə Azərbaycan–Türkiyə 
dostluğu faktorunun danılmaz ağırlığı etiraf edilir. Hətta özünün revanşist 
siyasi proqramları ilə daha çox gündəmə gələn və Paşinyan hakimiyyətinin 
ən qatı əleyhdarı olan eks-prezident Robert Köçəryan da məsələnin onlar 
üçün arzuolunmazlığını  etiraf edir. 

Əlbəttə, Paşinyan hakimiyyətindən narazı 
elektoratın yeganə ümidinə çevrilmiş Köçəryan 
hazırki vəziyyəti sıravi revanşistlərdən daha 
yaxşı anladığı üçün əvvəlki barışmaz tərzini 
nisbətən kənara qoymuşdur. O da yaxşı dərk 
edir ki, hakimiyyətə gəlsə, bütün Ermənistan 
xalqı arxasında dayansa da, qatar artıq get-
mişdir. Ümid bəslədiyi Rusiya və Fransanın 
proseslərə birbaşa müdaxiləsi mümkünsüz-

dür. Köçəryan İrəvanda keçirdiyi mətbuat 
konfransında  açıq şəkildə bildirib ki, Rusiya 
Ermənistanla Azərbaycan arasında toqquş-
malara yol verməmək üçün əlindən gələni edir 
və edəcəkdir. Amma Rusiya yalnız diplomati-
yadan istfadə edə bilər. Bakıya qarşı Kremlin 
Ermənistan maraqlarına görə hərbi müdaxilə 
edəcəyinə inanmaq absurddur.

Sözsüz ki, baş revanşist Rusiyanın 
Azərbaycanla olan müttəfiqlik müqaviləsinin 
buna mane olacağını anlayır və yaxşı bilir ki, 
rusların Ukraynada ağır hərbi əməliyyatlar 
aparması, tamam başqa geopolitik ma-
raqlardan çıxış etməsi günün reallığıdır. 
Köçəryan yaxın günlərdə baş vermiş sərhəd 
insidentində də yaxşı gördü ki, Ermənistan–
Azərbaycan münaqişəsində digər KTMT 
ölkələri nəinki neytral mövqe ortaya qoydular, 
hətta Azərbaycan əleyhinə heç bir müdaxilə 
üçün əsas olmadığını birmənalı müdafiə 
etdilər. 

Bu məsələdə istər Paşinyan 
hakimiyyətinin, istərsə də revanşistlərin ən 
çox ümid bəslədikləri Fransanın NATO blo-

kunda bərabər təmsil olunduğu Türkiyə ilə 
Ermənistana görə qarşı-qarşıya gəlməyəcəyi 
də bəllidir. Bir sözlə, Köçəryana görə artıq  
ABŞ və Fransa Azərbaycana təsir rıçaqlarına 
malik deyil.

Köçəryan xəsisliklə olsa da, Ermənistanın 
düşdüyü aporiyanı izah etməyə çalışıb. O, bü-
tün bunların kökündə səbəb kimi Azərbaycan–
Türkiyə birlik tandeminin regionda yeni güc 

balansının yaratdığını yaxşı anlayır. Və 
dolayısıyla etiraf edərək deyir ki, Ərdoğan 
ölkəsinin milli maraqlarının qorunması üzrə 
ustad dərsi nümayiş etdirir – heç bir təzyiqlərə 
məhəl qoymur. O, heç bir böyük dövlətin regi-
ona müdaxilə edib Ermənistan tərəfini üstün 
tutmasına  imkan verməz. Bizim regionda-
kı nüfuzumuz  azalıb və düzünü desək, biz 
özümüz bunu plintus səviyyəsinə çatdırmı-
şıq. Biz danışıqlar masasının ətrafında deyil, 
üzərindəyik.

Revanşistlərin əsas ümid yeri olan 
Ermənistanın eks-rəhbəri cəmiyyətin onlar-
dan qərarlar tələb etdiyini, digər tərəfdən bu 
qərarların ölkə daxilində iğtişaşlara səbəb ola 
biləcəyini istisna etmədiyini də açıqlayıb.

Beləliklə, Cənubi Qafqazın siyasi re-
allığında Ermənistan adlı dövlətin heç bir 
rolu qalmayıb. Ermənistanın müharibədə 
məğlubiyyətinin nəticələri özünü hər gün daha 
aşkar şəkildə göstərməkdə, yeni dəyişilməz 
geosiyasi vəziyyətin mənzərəsini açmaqdadır. 

Anar TURAN,  
“Xalq qəzeti”

Revanşistlər də geri çəkilirlər

ADA Universitetində silsilə media seminarları keçirilir
Medianın İnkişafı Agentliyinin (MEDİA) təşkilatçılığı ilə 

gənclərin media sahəsində fəal iştirakına şərait yaratmaq, 
yaradıcı-innovativ potensialını stimullaşdırmaq, xarici 
təcrübəyə əsaslanan nəzəri biliklərinin artırılması və yerli 
mediada tətbiqini reallaşdırmaq, bu istiqamətdə təcrübə 
mübadiləsini həyata keçirmək üçün xarici mütəxəssislərin cəlb 
edilməsiylə silsilə seminarların keçirilməsinə başlanılıb.

MEDİA-dan qəzetimizə bildirilib 
ki, seminarların keçirilməsində əsas 
məqsəd xarici mütəxəssisləri cəlb 
etməklə Azərbaycan universitetlərində 
jurnalistika ixtisası üzrə təhsil 
alan tələbələrin beynəlxalq media 
təcrübəsinə yiyələnmələrinə dəstək 
olmaqdır.

Silsilə seminarlar çərçivəsində 
ilk olaraq Medianın İnkişafı Agentli-
yi və ADA Universiteti arasında bu 
il imzalanan əməkdaşlıq memoran-
dumunun tərkib hissəsi kimi media 

sahəsində mütəxəssislərin hazırlan-
ması məqsədilə Universitetin Kom-
munikasiya və rəqəmsal media ixtisa-
sının tədrisində xarici mütəxəssislərin 
cəlb olunmasına başlanılıb. Agent-
liyin dəstəyi ilə cari tədris ilində 
Universitetdə kommunikasiya, marke-
tinq və ictimai əlaqələr üzrə müvafiq 
fənləri Udin və Milan universitetlərinin 
məzunu, kommunikasiya və marke-
tinq, peşəkar brendin formalaşması 
üzrə strateji planlama istiqamətində 
ixtisaslaşan, Azərbaycan və Mərkəzi 

Asiya üzrə biznes brendləri ilə ya-
xından işləyən Tatyana Ravalli tədris 
edəcək.

Qeyd edək ki, Medianın İnkişa-
fı Agentliyi müxtəlif universitetlərdə 

jurnalistika ixtisası üzrə təhsil alan 
tələbələrin xarici mütəxəssislərin 
cəlb olunduğu silsilə seminarlarda 
mərhələli şəkildə iştirakı istiqamətində 
layihənin icrasını davam etdirəcək.

Azərbaycan mediasının uğurları 
Polşada keçirilən konfransda səslənib

Azərbaycan Respublikası Medianın İnkişafı Agentliyi 
(MEDİA) ATƏT-in Demokratik Təsisatlar və İnsan Hüquqları 
Bürosunun Polşada keçirilən konfransında öz nümayəndəsi 
ilə təmsil olunub,  milli jurnalistikamızın uğurları və hədəfləri 
iştirakçıların diqqətinə çatdırılıb. 

Qurumdan qəzetimizə verilən 
məlumata görə, ənənəvi toplantı-
da Medianın İnkişafı Agentliyinin 
Beynəlxalq əlaqələr və strateji plan-
laşdırma işçi qrupunun rəhbəri Ra-
sim Bağırov çıxışında bildirib ki, in-
formasiya texnologiyaları və qlobal 
kommunikasiyanın davamlı inkişaf 
etdiyi bir dövrdə medianın rolu və 
əhəmiyyəti daha da artır. Bu baxım-
dan, media subyektləri və jurnalistlərin 

iş şəraitinin yaxşılaşdırılması xüsusi 
əhəmiyyət kəsb edir və qeyd olunan 
istiqamətdə həm milli qanunverici-
lik, həm də beynəlxalq müqavilələrin 
tələbləri nəzərə alınmaqla çoxşaxəli 
tədbirlər görülür.

Təmsilçimiz toplantıda qeyd edib 
ki, Azərbaycan Respublikası Media-
nın İnkişafı Agentliyi peşəkar jurna-
list qurumlarına dəstək göstərmək, 
institusional quruculuq işlərini davam 

etdirmək, eyni zamanda, bu sahədə 
kommunikasiya texnologiyaları və in-
novasiyaların tətbiqini təşviq etmək 
istiqamətində uğurla  fəaliyyət göstərir. 
“Media haqqında” Azərbaycan Res-
publikasının Qanunu çərçivəsində 
ölkəmizdə jurnalistlərin azadlığı 
qorunur, onların peşə fəaliyyətinə 
müdaxilənin yolverilməzliyi təmin edi-
lir. Azərbaycanda media subyektlərinin 
öz vəzifələrini yerinə yetitməsi 
üçün əlverişli şərait yaradılmasını 
nəzərdə tutan davamlı dövlət siyasəti 
gerçəkləşdirilir.

Beynəlxalq media konfransında 
Rasim Bağırov AZƏRTAC-ın müxbiri 
Məhərrəm İbrahimov və AZTV-nin ope-
ratoru Sirac Abışovun Ermənistanın 30 

illik işğalından azad olunmuş Kəlbəcər 
rayonu ərazisində öz vəzifə borcları-
nı yerinə yetirərkən şəhid olmasını, 
mina xəritələri təqdim edilmədikcə belə 
hadisələrin sayının arta biləcəyini qeyd 
edib. Ölkəmizin təmsilçisi regionun 
gələcəyi naminə Azərbaycanın ərazi 
bütövlüyünə və sülhsevər niyyətlərinə 
qarşılıqlı hörmətin vacibliyini, Cənubi 
Qafqazda sülhün alternativinin olmadı-
ğını vurğulayıb.

T.RÜSTƏMOV,  
“Xalq qəzeti”

Amerikalı senator bu ölkədə yaşayan soydaşımızın 
Ermənistanla bağlı müraciətini cavablandırıb

ABŞ senatoru Tim Keyn Azərbaycan icmasının fəal üzvü 
Türkan Tahirlinin Ermənistanın son hərbi təxribatları ilə bağlı 
müraciətinə cavab verib.

Diasporla İş üzrə Dövlət 
Komitəsindən  bildiriblər ki, sena-
tor cavab məktubunda cari ildə 
Azərbaycanla ABŞ arasında dip-
lomatik münasibətlərin qurulması-
nın 30 illiyinin qeyd edildiyini bildi-
rib. İki ölkənin xalqlarının uzun illər 
ərzində məhsuldar əlaqələri pay-
laşdığına, ABŞ-la Azərbaycan ara-
sında sıx ikitərəfli iqtisadi əlaqələrin 
mövcud olduğuna, Kosovo, İraq və 

Əfqanıstandakı beynəlxalq sülhya-
ratma əməliyyatlarında tərəfdaşlıq 
edildiyinə və Avropanın ener-
ji təhlükəsizliyinin dəstəklənməsi 
sahəsində birgə əməkdaşlığa diqqət 
cəlb edilib.

ABŞ Senatının 2022-ci ilin mar-
tında Qarabağda minatəmizləməyə 
iki milyon ABŞ dollarının ayrılma-
sına dair hərtərəfli təxsisat paketi 
qəbul etdiyini xatırladan senator bu 

addımı dəstəklədiyindən məmnun 
olduğunu, eləcə də ABŞ-ın minasız-
laşdırma səylərinin etibarlı şəkildə 
maliyyələşdirməsini, o cümlədən, belə 
yardımın bütün Qarabağ regionuna 
göstərilməsini dəstəklədiyini söyləyib. 
Tim Keyn hazırda Cənubi Qafqaz 
bölgəsində vəziyyətin qeyri-sabit qal-
dığını, münaqişənin uzunmüddətli 
siyasi həllinə nail olmaq üçün 
Ermənistan və Azərbaycan liderlərinin 
birgə işləməsi zərurətini vurğulayıb.

“Senatın Xarici Əlaqələr Komitəsinin 
üzvü olaraq sizin fikirlərinizi nəzərə ala-
cağam və ABŞ-la Azərbaycan arasın-
dakı mühüm əlaqələri dəstəkləməkdə 
davam edəcəyəm”, – deyə senator 
əlavə edib.

“Xalq qəzeti”




